
TURISTIK XIZMATLAR SOHASIDA 
INVESTITSION JOZIBADORLIK 
PARADOKSLARI VA ULARNI 
BARTARAF ETISH MEXANIZMLARI 
(XORAZM VILOYATI MISOLIDA)
Ollanazarov Bekmurod Davlatmuratovich 
Urganch RANCH texnologiya universiteti 
“Iqtisodiyot” kafedrasi dotsenti, DSc 
E-mail: b.d.ollanazarov@gmail.ru

Annotatsiya. Turistik xizmatlar sohasi (TXS)ning investitsion jozibadorligida kutilayotgan va amalda erishilgan 
natijalar o‘rtasida yuzaga keladigan tafovutlar investitsion paradokslar nuqtayi nazaridan tadqiq etilgan. Ilmiy 
adabiyotlar va rasmiy ma’lumotlar tahlili asosida investitsion paradokslarning asosiy shakllari tizimlashtirilib, ularni 
aniqlash mezonlari belgilangan. Xorazm viloyati misolida investitsiyalarning hududiy konsentratsiyasi, mavsumiy 
bandlik, moliyaviy qaytim, davlat ko‘magiga bog‘liqlik, shuningdek, turistik rivojlanishning madaniy meros va tabiiy 
muhitga ta’siri baholangan. Tadqiqot natijalari asosida investitsion holatni kompleks baholash, loyihalarni ko‘p mezonli 
saralash hamda hududiy investitsiya portfelini muvozanatli shakllantirish jarayonlarini o‘zaro uyg‘unlashtiruvchi uch 
bosqichli tashkiliy-iqtisodiy mexanizm taklif etilgan.

Kalit so‘zlar: turistik xizmatlar, investitsion jozibadorlik, investitsion paradoks, hududiy konsentratsiya, moliyaviy 
qaytim, mavsumiylik, davlat ko‘magi, madaniy meros, tabiiy muhit, Xorazm viloyati.

Аннотация. Исследованы расхождения между ожидаемыми и фактически достигнутыми результатами 
инвестиционной привлекательности сферы туристских услуг (СТУ) с позиции инвестиционных парадоксов. На 
основе анализа научной литературы и официальных данных систематизированы основные формы инвестиционных 
парадоксов и определены критерии их выявления. На примере Хорезмской области оценены территориальная 
концентрация инвестиций, сезонная занятость, финансовая отдача, зависимость от государственной поддержки, 
а также влияние развития туризма на культурное наследие и природную среду. На основе результатов 
исследования предложен трёхэтапный организационно-экономический механизм, объединяющий комплексную 
оценку инвестиционного состояния, многокритериальный отбор проектов и сбалансированное формирование 
территориального инвестиционного портфеля.

Ключевые слова: туристские услуги, инвестиционная привлекательность, инвестиционный парадокс, 
территориальная концентрация, финансовая отдача, сезонность, государственная поддержка, культурное наследие, 
природная среда, Хорезмская область.

Abstract. Discrepancies between expected and actual outcomes associated with investment attractiveness in the 
tourism services sector are examined from the perspective of investment paradoxes. Based on an analysis of scholarly 
literature and official data, the main forms of investment paradoxes are systematized, and criteria for their identification are 
established. Using the Khorezm Region as a case study, the research assesses the spatial concentration of investment, 
seasonal employment, financial returns, dependence on government support, and the impact of tourism development on 
cultural heritage and the natural environment. Based on the findings, a three-stage organizational and economic mechanism 
is proposed that integrates a comprehensive assessment of investment conditions, multi-criteria project selection, and the 
balanced formation of a regional investment portfolio.

Keywords: tourism services, investment attractiveness, investment paradox, spatial concentration, financial returns, 
seasonality, government support, cultural heritage, natural environment, Khorezm Region.

K I R I S H
TXSning investitsion jozibadorligi hududning turistik salohiyati, transport va servis infratuzilmasi, 

tadbirkorlik muhiti hamda davlat rag‘batlari ta’sirida shakllanadi. Biroq ushbu imkoniyatlar investitsiyalarning 
hududiy mutanosibligi, iqtisodiy daromadliligi va ijtimoiy-ekologik barqarorligini har doim ham bir xil darajada 
ta’minlamaydi. Kutilayotgan nazariy natijalar bilan amalda kuzatilayotgan holatlar o‘rtasidagi mazkur 
nomuvofiqlik tadqiqotda investitsion jozibadorlik paradoksi sifatida talqin etiladi.

Xorazm viloyatining turistik salohiyati Ichan qal’aning UNESCO maqomi, Xiva shahrining xalqaro nufuzi 
hamda boy tarixiy-madaniy merosiga asoslanadi. Biroq infratuzilmaning Xiva–Urganch shaharlari yo‘nalishida 
jamlanishi, tumanlardagi hududiy tafovutlar, talabning mavsumiyligi va madaniy meros obyektlaridan 
foydalanish intensivligining ortishi investitsiyalar samaradorligini yanada oshirish imkoniyatlarini yuzaga 
keltirmoqda.

O‘zbekiston Respublikasi Prezidentining 2024-yil 15-noyabrdagi “2024 — 2026-yillarda Xorazm viloyatining 
turizm salohiyatini yanada rivojlantirish chora-tadbirlari toʻgʻrisida”gi PQ-394-sonli1 qarorida 2024–2026-yillarda 
Xorazm viloyatiga keluvchi xorijiy turistlar sonini 1,0 mln. dan 1,8 mln. ga, ichki turistlarni 4,0 mln. dan 5,0 
mln. ga, turistik xizmatlar eksportini esa 350 mln. dan 700 mln. AQSH dollariga yetkazish belgilangan [1]. 
Mazkur maqsadlar investitsiyalar hajmini oshirish bilan birga, ularning moliyaviy barqarorligi, hududiy taqsimoti 
va madaniy merosga ta’sirini kompleks baholashni talab etadi. Shu bois tadqiqotda investitsion jozibadorlik 
paradokslarining Xorazm viloyatida namoyon bo‘lish xususiyatlari aniqlanib, ularni bartaraf etish mexanizmlari 
ilmiy jihatdan asoslangan.

M A V Z U G A  O I D  A D A B I Y O T L A R  S H A R H I
Ilmiy adabiyotlarda TXSning investitsion jozibadorligi moliyaviy samaradorlik, kapitalning hududiy taqsimoti, 

infratuzilma va institutsional muhit uyg‘unligida shakllanuvchi kompleks kategoriya sifatida talqin etiladi. Nazariy 
kutilmalar bilan amaliy natijalar o‘rtasidagi barqaror tafovutlar esa investitsion jozibadorlik paradokslarini yuzaga 
keltiradi.

Shamakova investitsiya loyihalarini moliyaviy ko‘rsatkichlar hamda ijtimoiy-ekologik xatarlar asosida kom-
pleks baholashni taklif etadi [2]. Xudyakova va Sokolova reytinglar bilan investor qarorlari o‘rtasidagi nomuvofiq-
likni [3], Varivoda, Ashirova va Alov kapitalning turistik markazlarda jamlanishini [4; 5], Gaitukiyev esa infra-
tuzilmaviy va institutsional cheklovlarni asoslagan [6]. Chicherova davlat ko‘magini loyiha natijalariga bog‘lash 
zarurligini [7], Lebedeva hamda Fyodorovalar infratuzilmaviy muvofiqlikning ahamiyatini ko‘rsatgan [8; 9].

Torres investitsiya jalb etilishini loyihalarni tayyorlash va mablag‘larni o‘zlashtirish salohiyati bilan [10], 
Suárez-Tostado esa uning samarasini kapitalning funksional yo‘nalishi bilan bog‘laydi [11]. Boshqa tadqiqotlarda 
investitsiyalarning bandlik, daromadlar taqsimoti, hududiy muvozanat va ekologik barqarorlikka ta’siri yoritilgan 
[12–16]. O‘zbekistonga oid ilmiy manbalarda madaniy merosni asrash, infratuzilmani rivojlantirish va mahalliy 
biznes ishtirokini kengaytirish ustuvor vazifa sifatida belgilangan [17–18].

Mazkur ilmiy qarashlar va ulardan kelib chiqadigan investitsion jozibadorlik paradokslari 1-jadvalda 
tizimlashtirilgan.

1-jadval
Ilmiy yondashuvlar va investitsion jozibadorlik paradokslari2

Ilmiy manba Asosiy natija Paradoksal bog‘lanish

Shamakova va b. [2] Moliyaviy qaytim va xatarlarni kompleks 
baholash Tashqi jozibadorlik – real qaytim

Xudyakova, Sokolova [3] Reyting baholarining turlicha natija berishi Reyting – investor qarori

Varivoda; Ashirova, Alov [4; 5] Kapital konsentratsiyasi va salohiyat–natija 
tafovuti Markazlashuv – hududiy muvozanat

Chicherova va b. [7] Davlat ko‘magining investitsion faollikka ta’siri Rag‘bat – moliyaviy mustaqillik

Lebedeva; Fyodorova va b. 
[8; 9]

Infratuzilma tarkibiy qismlarining o‘zaro 
bog‘liqligi

Turistik resurs – infratuzilmaviy 
tayyorlik

Torres va b. [10] Institutsional salohiyatning moliyalashtirishdagi 
o‘rni

Hudud ehtiyoji – mablag‘larni 
o‘zlashtirish

Suárez-Tostado va b. [11] Samaraning investitsiya yo‘nalishiga bog‘liqligi Kapital hajmi – iqtisodiy samara

Castilho, Fuinhas; Sánchez-
Bayón, Daumann [12; 14] Ijtimoiy taqsimot va turistik bosim oqibatlari Turistik o‘sish – mahalliy farovonlik

Karimov va b.; Ollanazarov 
[17–18] Meros barqarorligi va mahalliy qiymat yaratish Investitsiya – hududiy iqtisodiy naf

1	  O‘zbekiston Respublikasi Prezidentining 2024-yil 15-noyabrdagi “2024 — 2026-yillarda Xorazm viloyatining turizm salohiyatini 
yanada rivojlantirish chora-tadbirlari toʻgʻrisida”gi PQ-394-sonli qarori: https://lex.uz/uz/docs/-7223758 

2	  Manba: [2–18] asosida muallif ishlanmasi.

1-jadvalda umumlashtirilgan adabiyotlar tahlili mazkur nomuvofiqliklarning, asosan, alohida yo‘nalishlarda 
o‘rganilganini ko‘rsatadi. Shu bilan birga, ularni o‘zaro bog‘langan paradokslar tizimi sifatida baholash va 
hududiy boshqaruv mexanizmlariga integratsiyalash yo‘nalishida tadqiqotlarni yanada rivojlantirish imkoniyati 
mavjud.

Shundan kelib chiqib, TXS investitsion jozibadorligi paradoksini — yuqori turistik salohiyat, kapital 
oqimi, investitsion reyting yoki davlat rag‘batlarining loyihalar moliyaviy barqarorligi, investitsiyalarning hududiy 
mutanosibligi, yil davomidagi samarali bandlik hamda barqaror mahalliy iqtisodiy-ijtimoiy natijalar bilan 
uyg‘unlashmasligi holati sifatida ta’riflashimiz mumkin bo‘ladi.

T A D Q I Q O T  M E T O D O L O G I YA S I
Tadqiqotda normativ-huquqiy hujjatlar, rasmiy statistika, UNESCO materiallari va ilmiy manbalarga 

asoslangan holda ma’lumotlar tizimli, institutsional, kontent va qiyosiy tahlil usullari yordamida o‘rganildi. 
Hududiy jamlanish darajasi (CR₂), moliyaviy barqarorlik esa sof joriy qiymat (NPV), ichki rentabellik me’yori 
(IRR), moliyalashtirish manbalari qiymatining ulushlar bo‘yicha o‘rtachalashtirilgan darajasi (WACC) hamda 
qarzga xizmat ko‘rsatishni qoplash koeffitsiyenti (DSCR) orqali baholandi. Operatsion samaradorlikni 
aniqlashda mavjud xona hisobiga to‘g‘ri keladigan daromad (RevPAR), mavsumiy tebranishlarni o‘lchashda 
variatsiya koeffitsiyenti (CV), davlat ko‘magiga bog‘liqlikni baholashda davlat ko‘magiga qaramlik darajasi 
(SDR), paradoksning umumiy holatini aniqlashda esa investitsion jozibadorlik paradoksi indeksi (IJPI) qo‘llanildi. 
Natijalar rasmiy dalillar, hisob-kitoblar va tekshirilishi lozim bo‘lgan ilmiy farazlarga ajratildi.

T A H L I L  V A  N A T I J A L A R
Tahlil natijasida TXS investitsion jozibadorligiga xos sakkizta paradoksal holat aniqlanib, ularning mazmuni 

va yuzaga kelish sabablari 2-jadvalda tizimlashtirildi.
2-jadval ma’lumotlari investitsion jozibadorlik paradokslari mavjud imkoniyatlardan ko‘zlangan darajada 

samarali foydalanish imkoniyatlari to‘liq ro‘yobga chiqmagan holatlarda yuzaga kelishini ko‘rsatadi. 
Infratuzilmaviy nomutanosiblik mavsumiylikning kuchayishiga, investitsiya qaytimining pasayishiga va davlat 
ko‘magiga ehtiyojning ortishiga olib kelishi mumkin. Imtiyozlarning rivojlangan hududlarda jamlanishi esa 
investitsiya resurslarining aynan shu hududlarda yanada ko‘proq to‘planishiga sabab bo‘ladi.

2-jadval
TXS investitsion jozibadorligi paradokslarining tasnifi3

Kod Paradoks turi Qarama-qarshi holat Asosiy sabab

P1 Salohiyat – kapital Salohiyat yuqori, xususiy investitsiyalar 
past

Axborot, kafolat va tayyor loyihalar 
yetishmasligi

P2 Investitsiya – qaytim Kapital ortadi, ammo NPV, IRR va 
DSCR yetarli emas

Talab prognozidagi xatolar va yuqori 
xarajatlar

P3 Jozibadorlik – hududiy 
muvozanat

Kapital rivojlangan markazlarda 
jamlanadi Brend va tayyor infratuzilma afzalligi

P4 Taklif sig‘imi – mavsumiy 
bandlik

Obyektlar ko‘payadi, past mavsumdagi 
bandlik pasayadi

Turistik mahsulotlarning yetarli 
diversifikatsiya qilinmaganligi

P5 Obyekt – infratuzilma Obyekt mavjud, xizmatlar zanjiri to‘liq 
ishlamaydi

Yo‘l, transport, suv, internet va servis 
nomuvofiqligi

P6 Davlat ko‘magi – moliyaviy 
mustaqillik

Imtiyozlar mavjud, loyiha subsidiyasiz 
barqaror emas

Ko‘makning natijaviy mezonlarga 
bog‘lanmaganligi

P7 Turistik o‘sish – madaniy 
meros barqarorligi

Turistlar ko‘payadi, meros va tabiiy 
muhitga ta’sir ortadi

Qabul qilish sig‘imi va HIAning 
hisobga olinmagani

P8 Reyting – real investitsiya 
qarori Reyting yuqori, moliyaviy bitimlar kam Reyting va investor mezonlarining 

farqlanishi

Izoh: HIA - madaniy merosga ta’sirni baholash

Xorazm viloyatida joylashtirish vositalari soni 2019-yildagi 73 tadan 2025-yilda 115 taga oshgan [19]. Biroq 
2024-yilda faoliyat yuritgan 100 ta obyektning 57 tasi Xiva shahrida, 27 tasi esa Urganch shahrida joylashgan 
[20]:

CR₂ = ((57 + 27) / 100) × 100 = 84 %

3	  Manba: ilmiy manbalarni umumlashtirish asosida muallif ishlanmasi.

Natija joylashtirish vositalarining 84 foizi ushbu ikki shaharda jamlanganini ko‘rsatadi. Mazkur koeffitsiyent 
faqat obyektlar sonining hududiy taqsimotini ifodalaydi. Kapital konsentratsiyasini to‘liq baholash uchun loyihalar 
qiymati, xona sig‘imi, daromad va bandlik ko‘rsatkichlarini ham hisobga olish zarur.

Hisob-kitob joylashtirish obyektlarining, asosan, Xiva va Urganch shaharlarida jamlanganini ko‘rsatadi. 
Biroq CR₂ kapitalning qiymat, xona sig‘imi, daromad va bandlik bo‘yicha hududiy konsentratsiyasini to‘liq 
ifodalamaydi. Uni aniq baholash uchun har bir loyiha kesimidagi tegishli ma’lumotlar talab etiladi.

UNESCO materiallarida Ichan qal’ada namlik, sho‘rlanish, termitlar, sanitariya va restavratsiya salohiyati 
bilan bog‘liq holatlar qayd etilgan [21; 22; 23]. Shu sababli turistik o‘sish tashriflar soni bilangina emas, balki 
meros obyektlarining saqlanish holati va hududning zararsiz qabul qilish sig‘imi asosida ham baholanishi lozim.

Paradokslarni aniqlash uchun taklif etilayotgan ko‘rsatkichlar 3-jadvalda keltirilgan.
3-jadvaldagi chegara qiymatlar qat’iy me’yor emas, balki loyihalarni dastlabki baholash va ehtimoliy xatarlarni 

aniqlash mezonlaridir. Ular loyiha xususiyati, moliyalashtirish qiymati va hududiy talabning mavsumiyligiga 
muvofiq moslashtirilishi lozim.

3-jadval
Investitsion jozibadorlik paradokslarini aniqlash ko‘rsatkichlari4

Kod Ko‘rsatkich Paradoks signali Ma’lumot manbai

P1 Salohiyatni ro‘yobga chiqarish 
tafovuti Salohiyat yuqori, moliyaviy bitimlar past Statistika va investorlar reyestri

P2 NPV₀, IRR₀–WACC, DSCR NPV₀ < 0; IRR₀ < WACC; DSCR < 1,2 TIA, bank va soliq ma’lumotlari

P3 CR₂, HHI, tumanlar ulushi CR₂ > 60 foiz yoki HHI o‘sishi Loyihalarning hududiy reyestri

P4 Mavsumiy CV, bandlik, RevPAR Past mavsum bandligi 35 foizdan kam “E-mehmon” va PMS

P5 Infratuzilmaviy tayyorlik indeksi Eng zaif bo‘g‘in natijani cheklaydi Yo‘l, suv, transport va internet 
ma’lumotlari

P6 SDR va ΔNPV NPV₁ ≥ 0, NPV₀ < 0 Budjet va loyiha ma’lumotlari

P7 Tashriflar sig‘imi, suv, chiqindi va 
HIA

Tashriflar maqbul darajadan oshadi yoki 
OUVga ta’sir aniqlanadi

UNESCO, HIA va ekologik 
ma’lumotlar

P8 Reyting – qaror tafovuti Reyting ortadi, bitimga aylanish darajasi 
pasayadi

Reyting va investorlar CRM 
tizimi

Izoh: HHI - bozor yoki hududiy jamlanish darajasini baholovchi Herfindal-Hirshman indeksi; PMS - 
joylashtirish obyektlarini boshqarish tizimi; CRM - mijozlar bilan munosabatlarni boshqarish tizimi; TIA - turizm 
faoliyatining hududga ta’sirini baholash.

Davlat ko‘magiga bog‘liqlik darajasi quyidagicha baholanadi:

SDR = ((S + PV(TB)) / CAPEX) × 100 %

bu yerda: S – to‘g‘ridan-to‘g‘ri subsidiya; PV(TB) – soliq va boshqa imtiyozlarning joriy qiymati; CAPEX – 
kapital xarajatlar.

SDRning yuqori qiymati loyihaning davlat ko‘magiga kuchli moliyaviy bog‘liqligini bildiradi, biroq uning 
samaradorligini to‘liq ifodalamaydi. Yakuniy baholashda yaratilgan qo‘shimcha iqtisodiy samara, doimiy bandlik 
va mahalliy aholi daromadlaridagi o‘zgarishlar ham hisobga olinishi lozim.

To‘liq ma’lumotlar mavjud bo‘lganda paradoks ko‘rsatkichlarini quyidagi integral indeksda umumlashtirish 
mumkin bo‘ladi:

IJPIᵢ = Σⱼ₌₁ᵐ wⱼzᵢⱼ, bunda Σⱼ₌₁ᵐ wⱼ = 1

bu yerda: zᵢⱼ – normallashtirilgan tafovut ko‘rsatkichi, wⱼ – uning vazni.
Indeksning ortishi tashqi jozibadorlik bilan amaldagi natijalar o‘rtasidagi nomuvofiqlik kuchayganini 

anglatadi. Mazkur tadqiqotda birlamchi loyiha ma’lumotlari to‘liq shakllanmaganligi sababli IJPI metodik taklif 
sifatida berildi.

Xorazm viloyati bo‘yicha aniqlangan holatlar dalillarning tekshirilish darajasiga ko‘ra 4-jadvalda 
umumlashtirilgan.

4	  Manba: tadqiqot natijalari asosida muallif ishlanmasi.

4-jadval
Xorazm viloyatidagi investitsion paradokslarga oid dalillar5

Kod Aniqlangan holat Dalil darajasi Ilmiy talqin

P1 Investor qiziqishidan bitimgacha bo‘lgan jarayon 
bo‘yicha ma’lumotlar to‘liq ochiqlanmagan C – ilmiy faraz Investorlar monitoringini rivojlantirish 

zarur

P2 Loyihalar bo‘yicha NPV, IRR va DSCR 
ma’lumotlari ochiq shaklda to‘liq mavjud emas C – ilmiy faraz Ikki ssenariyli TIA talab etiladi

P3 Joylashtirish vositalarining 84 foizi Xiva va 
Urganch shaharlarida joylashgan B – hisob-kitob Yuqori hududiy konsentratsiya signali

P4 Oylik bandlik bo‘yicha tumanlar kesimidagi 
ma’lumotlar to‘liq ochiqlanmagan C – ilmiy faraz Oylik statistik panelni shakllantirish 

zarur

P5 Rasmiy dasturda infratuzilmaviy choralar 
belgilangan A – rasmiy fakt Infratuzilmaviy rivojlantirish zarurati 

e’tirof etilgan

P6 Mehmonxona xonalari uchun subsidiya mavjud A – rasmiy fakt Moliyaviy bog‘liqlik loyiha kesimida 
tekshirilishi kerak

P7 UNESCO meros obyektiga ta’sir qiluvchi 
holatlarni qayd etgan A – rasmiy fakt Meros monitoringini yanada 

takomillashtirish zarur

P8 Reytingning real bitimga aylanish darajasi 
bo‘yicha ma’lumotlar to‘liq ochiqlanmagan C – ilmiy faraz Yagona investitsion axborot tizimini 

shakllantirish talab etiladi

4-jadvalga ko‘ra, joylashtirish obyektlarining hududiy jamlanishi hisob-kitoblar asosida, infratuzilmaviy 
rivojlantirish zarurati, davlat subsidiyalari hamda madaniy meros obyektlarini saqlash bilan bog‘liq masalalar esa 
rasmiy manbalar asosida tasdiqlangan. Boshqa paradokslarni ishonchli baholash uchun loyihalar kesimidagi 
qo‘shimcha moliyaviy va operatsion ma’lumotlardan foydalanish maqsadga muvofiq.

Tahlil natijalari Xorazm viloyatidagi investitsion jarayonlarning kapital hajmi bilan birga uning hududiy 
taqsimoti, tarkibiy sifati va amaliy natijadorligiga ham bog‘liqligini ko‘rsatadi. Shu bois tumanlarda yangi obyektlar 
qurish yo‘l, transport, suv, sanitariya, internet, gidlik, marketing va xavfsizlik xizmatlarini qamrab oluvchi yagona 
investitsiya paketi asosida amalga oshirilishi maqsadga muvofiq hisoblanadi.

Aniqlangan paradokslarni yumshatish uchun quyidagi bosqichlarni birlashtiruvchi tashkiliy-iqtisodiy 
mexanizm taklif etiladi: 1) hududdagi investitsion holatni kompleks baholash va paradoksal tafovutlarning hududiy 
ko‘rinishini aniqlash; 2) loyiha tashabbuslarini ko‘p mezonli saralash hamda ularning muqobil ssenariylardagi 
barqarorligini sinash; 3) hududlar kesimida muvozanatli investitsiya portfelini shakllantirish, moliyalashtirish 
manbalarini belgilash va loyihalarni bosqichma-bosqich amalga oshirish.

Mazkur bosqichlar uzluksiz axborot almashinuvi asosida bog‘lanib, har bir bosqich natijasi keyingi qarorlarni 
belgilaydi. Monitoring xulosalari esa baholash mezonlari, loyiha filtrlari va moliyalashtirish shartlarini muntazam 
takomillashtirishga xizmat qiladi.

I bosqich: hududdagi investitsion holatni kompleks baholash. Xorazm viloyatida TXS investitsiyalarini 
monitoring qilish va tahlil etish markazini tashkil etish taklif qilinadi. Markaz loyihalarning joylashuvi, 
moliyalashtirish manbalari, davlat ko‘magi, mavsumiy bandlik, tunovlar, mahalliy xaridlar, ish o‘rinlari, resurslar 
sarfi, madaniy merosga ta’sir hamda investor qiziqishining amaliy bitimga aylanishi haqidagi ma’lumotlarni 
yagona raqamli reyestrda jamlaydi. Ushbu baza asosida paradokslarning hududiy ko‘rinishi, kapital 
konsentratsiyasi va infratuzilmaviy xatarlar baholanadi.

II bosqich: investitsiya loyihalarini ko‘p mezonli baholash. Loyihalar quyidagi mezonlar majmui 
asosida saralanadi: moliyaviy mezonlar – NPV, IRR, WACC, DSCR, investitsiyaning qoplanish muddati va 
mavsumiy stress-test natijalari; hududiy-ijtimoiy mezonlar – mahalliy xaridlar ulushi, doimiy ish o‘rinlari, xotin-
qizlar va yoshlar bandligi, kichik biznes bilan kooperatsiya hamda past mavsumda qo‘shimcha talab yaratish 
salohiyati; madaniy meros va ekologik mezonlar – madaniy merosga ta’sirni baholash (HIA), ekologik, ijtimoiy 
va korporativ boshqaruv (ESG) talablariga muvofiqlik, suv va energiya samaradorligi, chiqindilarni boshqarish, 
obyektning turistik oqimni xavfsiz qabul qilish sig‘imi hamda mahalliy aholi manfaatlariga ta’sir.

Loyiha moliyaviy barqarorlik, hudud uchun qo‘shimcha iqtisodiy samara, ijtimoiy manfaat hamda madaniy-
ekologik muvofiqlikni birgalikda ta’minlagan taqdirdagina keyingi bosqichga o‘tkaziladi.

5	  Manba: ilmiy va rasmiy manbalar ma’lumotlarini tadqiq etish asosida muallif hisob-kitoblari.

III bosqich: hududiy investitsiya portfelini shakllantirish va amalga oshirish. Saralangan loyihalar 
Xivaning tarixiy-madaniy hududi, Urganch shahrining transport-servis markazi va viloyat tumanlarining 
ixtisoslashgan turistik yo‘nalishlarini qamrab oluvchi muvozanatli investitsiya portfeliga birlashtiriladi. Unda 
loyihalarning ustuvorligi, moliyalashtirish manbalari, mas’ul subyektlari va natijaviy ko‘rsatkichlari belgilanadi. 
Mazkur boshqaruv vositalari va ularni amalga oshirish tartibi 5-jadvalda keltirilgan.

5-jadval
Paradokslarni yumshatishning tashkiliy-iqtisodiy vositalari

Boshqaruv vositasi Mas’ul subyektlar Natijaviy ko‘rsatkich Muddat

Hududiy monitoring-tahlil 
markazi

Hokimlik, Statistika boshqarmasi, 
Turizm qo‘mitasi

Raqamli reyestr va bitimga aylanish 
darajasi 0–6 oy

Ikki ssenariyli moliyaviy 
baholash Investor, bank, loyiha ofisi NPV₀, IRR₀, DSCR va stress-test Muntazam

Natijaga bog‘langan subsidiya Iqtisodiyot va moliya vazirligi, 
Turizm qo‘mitasi

Xususiy moliyalashtirish, past 
mavsum bandligi, mahalliy xaridlar

Loyiha 
davomida

Ichan qal’ada tashriflarni 
tartibga solish

Madaniy meros agentligi, Ichan 
qal’a direksiyasi, DMO

HIA, tartibga solingan kirish va OUV 
holati 0–12 oy

Tuman turistik yo‘nalishlari Hokimlik, DXSh va xususiy 
sektor

Tumanlar ulushi, tunovlar va CR₂ning 
pasayishi 1–3 yil

Infratuzilmaviy tayyorlikni 
baholash

Yo‘l, transport, suv va raqamli 
infratuzilma tashkilotlari Tayyorlik indeksining o‘sishi 0–12 oy

Past mavsum xizmatlari DMO, biznes va ta’lim 
muassasalari Noyabr–mart oylaridagi bandlik Har yili

Hududiy manfaatlar 
majburiyati Investor, mahalla va klaster Mahalliy xaridlar va doimiy bandlik Loyiha 

davomida

Ssenariyli monitoring Ilmiy kengash va manfaatdor 
tomonlar Mezonlarning yillik yangilanishi Har yili

Izoh: DMO - turistik destinatsiyani boshqarish tashkiloti; OUV - obyektning alohida umumbashariy qiymati.

5-jadvalda har bir boshqaruv vositasi mas’ul subyekt, o‘lchanadigan natija va amalga oshirish muddati bilan 
bog‘langan bo‘lib, bu ijro intizomi va javobgarlikni yanada mustahkamlashga xizmat qiladi. Davlat ko‘magining 
bir qismini loyiha ishga tushirilganidan 24–36 oy o‘tgach, past mavsumdagi bandlik, xususiy moliyalashtirish, 
mahalliy xaridlar, doimiy ish o‘rinlari, resurs tejamkorligi va merosni muhofaza qilish natijalari tasdiqlangandan 
so‘ng ajratish maqsadga muvofiq.

Mexanizm komplekslik, o‘lchanuvchanlik, ishonchli axborot, hududiy moslashuvchanlik, moliyaviy 
barqarorlik, ochiqlik hamda madaniy-ekologik mas’uliyat tamoyillariga asoslanishi lozim. Uni amalga oshirishda 
hududiy manfaatlar muvozanati, davlat ko‘magining qo‘shimcha samarasi, manfaatdor tomonlar hamkorligi, 
xatar va manfaatlarning oqilona taqsimoti hamda natijalar uchun javobgarlik ustuvor ahamiyat kasb etadi.

Mazkur tamoyillar Xorazm viloyatining hududiy xususiyatlariga quyidagicha moslashtirilishi mumkin.
Xivaning tarixiy-madaniy hududida yangi qurilishlardan ko‘ra mavjud binolardan tarixiy qiyofani saqlagan 

holda foydalanish, suv va sanitariya ta’minoti, chiqindilarni boshqarish hamda restavratsiya salohiyatini 
yaxshilash ustuvor bo‘lishi lozim. Natijadorlik yangi xonalar soni bilan emas, balki Ichan qal’a qadriyatlarini 
asragan holda har bir tashrifdan yaratiladigan hududiy iqtisodiy samara bilan baholanishi zarur.

Urganch transport-servis markazi aeroport, temir yo‘l, logistika, ishbilarmonlik, tibbiy va ta’lim xizmatlarini 
o‘zaro bog‘lash orqali yil davomidagi talabni barqarorlashtirishi hamda Xivadagi turistlar oqimini hududiy qayta 
taqsimlashga xizmat qilishi kerak.

Viloyat tumanlarida Qalajiq qal’asi negizida tarixiy-madaniy, Qorako‘l hududida ekologik, Amudaryo 
bo‘yida rekreatsion, qishloqlarda agro-gastronomik, hunarmandchilik markazlarida etnomadaniy va ziyorat 
maskanlarida diniy-ma’rifiy turizmni rivojlantirish maqsadga muvofiq.

Ushbu yo‘nalishlarda alohida joylashtirish obyektlarini emas, balki transport, sanitariya, internet, 
turistik axborot, gidlik, marketing va xavfsizlik xizmatlarini birlashtiruvchi kompleks infratuzilmaviy paketlarni 
moliyalashtirish yuqori samara beradi.

X U L O S A  V A  T A K L I F L A R
Tadqiqot TXS investitsion jozibadorligini baholashda turistik salohiyat, davlat imtiyozlari va tashriflar soni 

bilangina cheklanish yetarli emasligini ko‘rsatdi. Bunda investitsiyalarning hududiy taqsimoti, loyihalarning 
davlat ko‘magisiz moliyaviy barqarorligi, mavsumiy bandlik, mahalliy iqtisodiy samara hamda madaniy-ekologik 
ta’sir kompleks tarzda hisobga olinishi lozim.

Xorazm viloyatida CR₂ koeffitsiyentining 84 foizga tengligi joylashtirish obyektlarining Xiva va Urganch 
shaharlarida yuqori darajada jamlanganini ko‘rsatadi. Biroq kapital hajmi, daromad, bandlik va loyiha 
samaradorligi bo‘yicha yakuniy baho berish uchun loyiha kesimidagi qo‘shimcha ma’lumotlardan foydalanish 
zarur.

Tadqiqotda TXS investitsion jozibadorligi paradoksining mazmuni aniqlashtirilib, uning sakkizta shakli 
tasniflandi. Fakt – hisob – ilmiy faraz tamoyiliga asoslangan baholash yondashuvi hamda investitsion holatni 
tahlil qilish, loyihalarni ko‘p mezonli saralash va muvozanatli hududiy portfelni shakllantirishni qamrab oluvchi 
uch bosqichli mexanizm taklif etildi.

Xorazm viloyatida quyidagi choralarni amalga oshirish maqsadga muvofiq: TXS investitsiyalari 
bo‘yicha hududiy monitoring va tahlil markazini tashkil etish; loyihalarning moliyaviy ko‘rsatkichlarini davlat 
ko‘magi mavjud va mavjud bo‘lmagan ssenariylarda qiyosiy baholash; subsidiyalarning muayyan qismini 
loyiha ishga tushirilganidan keyingi 24–36 oylik natijaviy ko‘rsatkichlarga bog‘lash; CR₂, HHI, mavsumiy 
bandlik va tumanlar ulushini hududiy rivojlanish dasturlarining baholash ko‘rsatkichlariga kiritish; Ichan 
qal’adagi investitsiya loyihalarini saralashda madaniy merosga ta’sirni baholash (HIA), alohida umumbashariy 
qiymatni saqlash (OUV) va tashriflarni qabul qilish sig‘imini majburiy mezon sifatida qo‘llash; Xiva, Urganch 
va viloyat tumanlarini kompleks transport-servis paketlari orqali o‘zaro bog‘lash; mahalliy xaridlar ulushi, 
doimiy ish o‘rinlari hamda xotin-qizlar va yoshlar bandligini investitsiya loyihalarining natijaviy ko‘rsatkichlari 
sifatida baholash.

Taklif etilgan mexanizm investitsion salohiyat va amaliy natijalar o‘rtasidagi tafovutni qisqartirish, davlat 
ko‘magiga qaramlikni bosqichma-bosqich kamaytirish, hududiy va mavsumiy muvozanatni yaxshilash hamda 
madaniy va tabiiy merosni asrashga xizmat qiladi.

